
Nafarroako Gobernuak lankidetza hitzarmenak izenpetu ditu FITUR azokan, Donejakue Bidea eta Pirinioak xedetzat hartuta
Zugarramurdiko bizilagunek akelarre bat antzeztuko dute asteburu honetan Foru Komunitateak Nazioarteko Turismo Azokan duen standean
Ostirala, 2008ko otsailaren 1a.  Nafarroako Gobernuko Kultura eta Turismo kontseilari Juan Ramón Corpas Mauleónek lankidetza protokolo bat izenpetu du, FITUR azokaren karietara, Donejakue Bidea atzerrian sustatu eta merkatu turistikoan sartzeko, eta, halaber,`lankidetza hitzarmen bat Pirinioetarako. Bestalde, Zugarramurdiko hainbat bizilagunek akelarre bat antzeztuko dute asteburu honetan Foru Komunitatearen standean.

 Donejakue Bidea sustatzeko protokoloa, Nafarroako ordezkariaz gain, beste hauek ere izenpetu zuten: Turismoko idazkari nagusia, Amparo Fernández González; Eusko Jaurlaritzako Turismoko sailburuordea, Koro Garmendia Galbete; Galiziako Xuntako Berrikuntza eta Industria kontseilaria, Fernando Xavier Blanco Álvarez; Asturiasko Printzerriko Kultura, Gizarte Komunikazio eta Turismo kontseilaria, Encarnación Rodríguez Cañas Diego; Kantabriako Gobernuko Kultura, Turismo eta Kirol kontseilaria, Francisco Javier López Marcano; Errioxako Gobernuko Turismo, Ingurumen eta Lurralde Politikaren kontseilaria, Aránzazu Vallejo Fernández; Aragoiko Gobernuko Industria, Merkataritza eta Turismo kontseilaria, Arturo Aliaga López, eta Gaztela eta Leongo Juntako Turismoko zuzendari nagusia, Rosa Urbón Izquierdo.


Juan Ramón Corpasek hitz egin zuen Donejakue Bideko erkidego sinatzaileen izenean. Bere mintzaldian nabarmendu zuen hitzarmena urtero berritzean Espainiako autonomia erkidegoen arteko elkartasun ekintza bat betetzen dela.


Aipatutako administrazioek adierazten dute bat egiten dutela helburu batean: jarduketa ildoak mundu mailako joera turistiko berrietara egokitzea, Espainiako Horizonte 2020 Turismo Planaren esparru kontzeptualaren barruan, 2008-2012 urteetarako plangintza berariazkoan jasota dauden planteamendu eta programei jarraikiz.


Akordioak aurreikusten du publizitate kanpaina bateratu bat egitea, 901.518,16 euroko kostua izanen duena, Turespañaren ehuneko 50eko finantzaketarekin (450.759,08 euro). Nafarroako Foru Komunitateak ehuneko 12ko ekarpena eginen du.


Donejakue Bideak nazioartean turismo eta kultura ibilbide gisa hartu duen garrantzia kontuan hartuta, eta jakinik 2010ean Donejakueren Urte Santua ospatuko dela, sinatzaileek ezinbestekotzat jotzen dute behar den informazioa eskuratzea, produktu turistiko honen eskaintzaren egungo egoera ezagutu eta nazioarteko eskaeraren ezaugarrien berri izateko, halatan kalitatezko eskaintza turistikoarekin erantzun ahal izanen baitzaio eskaera potentzialari. Horrexegatik, Turespañak lehiaketa publikorako deia eginen du 2008an, 120.000 euroko zenbatekoarekin, Donejakue Bidearen inguruko azterlan berariazkoa egiteko, datorren Urte Santua erreferentzia gisa hartuta. Azterlanak ikuspegi zabalean oinarrituta helduko dio ikerketari; Donejakue Bidearekin lotutako eskaintza turistikoaren egungo egoeraren diagnosia eginen du; eskaeraren ezaugarri desberdinak aztertuko ditu, hala nola merkatu igorlea edo bideetako bakoitza; eskaerak azken urteetan izandako bilakaera aztertuko du, mundu mailan turismoak dituen joeren arabera, esate baterako kostu txikiko hegazkin konpainien ugaltzea; Donejakue Bidea produktu turistiko gisa merkaturatzeko eragile, agertoki eta eredu nagusiak landuko ditu eta eskaeraren zenbait alderdi hainbat herrialdetako merkatuetara zuzenduta aztertuko ditu: Alemania, Frantzia, Italia, Erresuma Batua, Irlanda, Portugal, iparraldeko herrialdeak eta Ekialdeko Europako, Kanadako, Estatu Batuetako eta Japoniako merkatu nagusiak. Horrekin batera, Turespañak lanean segituko du Donejakue Bideari buruzko kanal tematiko bat sortzeko, turismoaren sustapenerako atariaren barruan: www.spain.info.


Bestalde, Gerentziak Donejakue Bideari buruzko Kultur Agenda bat eginen du, turistarentzat interesekoak izan daitezkeen ekitaldi garrantzitsu guztiekin, gehienez ere sei ekitaldi autonomia erkidego bakoitzeko.

Handizkarien programazioan “Donejakue Bidea” markarekin eskaintzen diren produktu turistikoen presentzia areagotze aldera, bi bidaia antolatuko dira Italiako eta Kanadako merkatuetako profesional taldeei gai hau ezagutarazteko. Bere aldetik, Nafarroa Pariseko Mundu Aretoan izanen da, Aragoirekin batera, eta Utrech-eko Vakantiebeurs Aretora (Holanda), EAErekin batera.


Kazetariei gaia ezagutarazteko bidaien helburua da publizitate kanpainaren eragina indartzea, Donejakue Bideari buruzko artikulu eta erreportaje osagarriak lortuz, bertan produktu turistiko honek gastronomiaren arloan dituen aukerak nabarmenduz. Talde bakoitzean 12 kazetari egonen dira gehienez, Turespañak hautatuak.

Natura eta kirol turismoa

Bestaldetik, Juan Ramón Corpasek; Turespañako zuzendari nagusiak, Félix Larrosa Piquék; Kataluniako Turismoko zuzendari nagusiak; Aragoiko Gobernuko Industria, Merkataritza eta Turismo kontseilariak, Arturo Aliaga Lópezek, eta Turismoko idazkari nagusiak, Amparo Fernández Gonzálezek, sustapen ekintzak betetzeko plan bateratu bat izenpetu dute FITUR azokan, Espainiako Pirinioek presentzia handiagoa izan dezaten natura eta kirol turismoan espezializatuta dauden handizkarien eta bidaia agentzien programazioetako destino turistikoen artean.


Merkaturatzearen sostengu gisa, jardunaldiak eginen dira, aurkezpenak profesionalentzat, azokak, prentsari gaia ezagutarazteko bidaiak, tour-operadoreen edo bidaia agenteen banakako bidaiak eta zuzeneko marketina. Paperezko nahiz ikus-entzunezko materiala argitaratuko da eta nazioarteko publizitate kanpaina bat eginen da, 300.000 euroko kostua izanen duena; Nafarroak ehuneko 12 ordainduko du. Nafarroak bilkura bat eginen du Portugaleko turismo konpainia batzuekin ekainaren 19tik 22ra, kultura eta natura turismoaren arloan duen eskaintza aurkezteko.


Azoketan parte hartzeari dagokionez, Nafarroa, Aragoi eta Katalunia Milanera joanen dira, otsailaren 21etik 24ra; Berlinera, martxoaren 5etik 9ra, eta Londresera, azaroaren 10etik 13ra. Bestalde, Turespañak “Pirinioak” izenarekin jartzen duen standaren bitartez, Nafarroa Alemanian egonen da, Stuttgarteko (CMT) Caravan, Motor & Turistik azokan,  urtarrilaren 17tik 20ra; Municheko C.B.R. azokara, otsailaren 14tik 18ra, eta Essengo Reise Camping International izenekora, otsailaren 6tik 10era.
Sorginak
Bestalde, Nafarroak FITUR azokan duen standa Zugarramurdiko zenbait bizilagunek antzeztuko duten akelarrearen agertoki bilakatuko da. Asteburuan zehar ikuskizunaren lau emanaldi egitea aurreikusi da: larunbatean eta igandean, 13:00etan eta 17:00etan; joan zen udan inauguratu zen Sorginen Museoa aurkeztea da xedea.

Antzezpenak 20 minutu inguruko iraupena izanen du. Zugarramurdin XVII. mendean bizi izandako gertaerak azaldu ondoren, sua eginen da eta antzezpenean parte hartzen duten hamaika figuranteak sutara hurbilduko dira akerrari hots egin eta haren bedeinkapena eskatzeko. Ondoren, taldeak edabe bat prestatuko du pertz batean, eta bertatik edanen dute denek. Txalapartaren soinuan, akelarrearen protagonistek dantza eginen dute suaren inguruan eta ikusleei gonbita eginen diete jaian parte har dezaten. Azkenik, ikusleei mandragora pattarra emanen zaie dastatzeko. Antzezpenaren zuzendaritza eta gidoia Koro Irazokiren lana izan dira. 

FITUR azokako standean akelarre bat antzezteko ideia Zugarramurdiko Sorginen Museoaren aurkezpena osatzeko pentsatua dago, azokan bertan eginen baita aurkezpen hori, ostegunean. Herriko ospitale zaharrak hartu du museoa, Zugarramurdin XVII. mendearen hasieran gertatutakoak ezagutzeko bide emanez. Ainhoa Aguirrek, Sorginen Museoko zuzendariak, eta Fernando Hualde historialariak jakinaraziko dizkiete entzuleei dotazio horren ezaugarriak eta xehetasunak.

Nota: en la sección de Noticias de www.navarra.es se ofrece una fotografía relacionada con esta información.

